
olatz arbelaitz- UEU-ko informatika saileko burua 

«Informatikan euskaraz aritzeko gero eta baliabide gehiago daude» 

Informatikari euskaldunek bosgarren bilkura egin dute; Olatz Arbelaitzek zergatiak azaldu ditu eta zer helburu dituzten. 

arantxa iraola - DONOSTIA Olatz Arbelaitz (Errenteria, 1970) Udako Euskal Unibertsitateko (UEU) Informatika saileko arduraduna da. Ostiralean Donostian, Miramon Digitalekin batera Informatikari Euskaldunen V. Bilkura egin zuten. Arrakasta handia izan zuten. Softwaregintzaren erronka berriak goiburupean hainbat gai jorratu zituzten. Euskaraz. Nola bestela. 

Softwaregintzari buruzko erronkei eskaini diezue aurten saioa. Zein dira erronka horiek? Asko izan daitezke.Alde batetik, gero eta erabiliagoa da Internet, eta web bidez eskainitako zerbitzuak ere gero eta ohikoagoak dira. Horiei eskaini diegu tarte bat bilkuran. Bestalde, web bidez zerbitzuak eskaintzeak segurtasun arazoak eragiten ditu, eta gai horri ere lekua egin diogu. Baina beno, softwarea oso gauza zabala da... 

Eta dituen erronkak ere bai, noski... Bai, leku bat egin diogu, esaterako, inguru-adimena deitutakoari. Ez da ohiko konputagailuetan dagoen adimena, baizik eta etxeko tresna eta antzekoetan egon daitekeen adimena, gero eta ohikoagoa. Gero, softwarearekin batera, hor dago lizentzia eta patenteen gaia, eta horri ere leku bat egin diogu. Gai horietaz gain, moda-modan dago software librearen eta jabedunaren arteko gatazkari buruz ere aritu gara... Gai horri buruzko mahai-inguru interesgarria antolatu dugu. 

Bosgarren bilkura duzue honakoa. Garrantzitsuak dira topaketa hauek zuentzat, ezta? Bai, aurrez aurreko komunikazioa oso garrantzitsua da. Horrelako harremanetatik sortzen dira etorkizunerako proiektuak, edo ikusten da hutsuneak non dauden eta zertan lan egin behar den. 

Informatikari euskaldunen bilkura da zuena. Euskaraz egiten duzuelako lan? Euskarazko produktuak egiten dituzuelako? Euskaldunak zaretelako? Kontaiguzu, zer alde dagoen zuen eta gainerako informatikarien artean? Beno, orain, euskaldun izatea. Guztiok ez ditugu euskarazko produktuak lantzen, denetik dago gure artean. Aurkezpena egin duten informatikarietako batek, esaterako, ingelesez lan egiten duela esan du. Euskaldunak gara, eta informatikan lan egiten dugu. Dena den, informatikan euskaraz lan egiteak sortzen dituen beharren inguruan aritzea da bilkura hauen xedea. Azken finean, informatikan euskaraz lan egiteko baliabideak ez dira oso ugariak. 

Baina garai batetik asko egin duzue aurrera... Lehenengo bilkura 1996an izan zen. Orduan gaia Euskarazko softwarea izan zen. Garai hartan euskarazko softwarearen produkzioa hasi berria zen, eta gaur egun pila bat produzitzen da... Egoera asko aldatu da ordutik, eta, aurten, esaterako, aukeratu dugun gaia askoz ere teknikoagoa da. Hori izan liteke euskaraz aritzen garen informatikariak gero eta gehiago garelako. Eta gero eta baliabide gehiago daude informatikan euskaraz aritzeko, nahiz eta inoiz ez diren nahikoak. 

Hizkuntzari buruzko mintzaldi eta hausnarketek leku berezia dute zuen bilkuretan. Ezin saihestu duzue hori, ezta? Beharrezkoa da hizkuntza lantzea. Horrelako topaketetan gai hori beti lantzen dugu; azkenean, informatika gai berria da, terminologia berria sortzen da egunero, eta euskaraz ere sortu behar dugu terminologia hori guztia. Bilkura hauek horretarako oso toki egokiak dira. Kafe orduan eta bazkarietan, esaterako, ditugun kezkei buruz hitz egiteko aukera izaten dugu. 

Eta hizkuntzarekin lotutako softwareari ere egin diozue leku oraingo honetan... Bai, euskarazko zenbait produkturen aurkezpena ere egin dugu, eta azken bolada honetan landu diren produktuetako asko hizkuntzarekin lotutakoak dira. Ez denak, baina euskaraz eskaintzen diren askok hizkuntzarekin dute lotura. 



